
Аннотация 

Таким образом, путем анализа художественных произведений в сознании 

учащихся формируем общечеловеческие чувства и ценности, восстановливаем 

истинную историю народа, воспитываем эстетическое чувство. Создаем основу 

формирования культеры речи и разбития языкового богатства. 

Ulıwma bilim bеrеtuǵın mеktеplеrdе qaraqalpaq ádebiyatın oqıtıw 

metodikasında klasstan tıs oqıw eń áhmiyetli metodikalıq máselelerdiń biri. Sonlıqtan 

ulıwma orta bilim beriw mektepleriniń  5-6-klaslarında ádebiy materiallardı oqıtıw 

barısında klasstan tıs oqıw keńnen qollanadı. 7-8-9-klaslarda ádebiyattı oqıtıw 

barısında klasstan tıs oqıw ózine tán ózgeshelikleri menen qollanıp barıladı.  Bul 

metodikalıq másele boyınsha  belgili metodist alımlar  O.Yu.Bogdanova, Q.Yuldashev, 

Á.Paxratdinov, Sh.Islamov, V.Ya. Korovin,  S.Matjanov, Xusanbaeva, K.A.Yusupov hám 

basqalar tárepinen ilimiy metodikalıq pikirlerin bildirdı. 

Klasstan tıs oqıw máselesi boyınsha S.Axmetov, Á.Paxratdinov, Á.Pirnazarov, 

Q.Yuldoshev, K.A.Yusupovlardıń metodikalıq miynetleri bar. Bul metodikalıq 

miynetlerde kórkem oqıwdıń qollanıw usılları, áhmiyeti, sabaq barısında paydalanıw 

ózgeshelikleri haqqında pikirler aytılǵan. 

Ulıwma orta bilim beriw mektepleriniń 5-9-klasslarında dógerek jumısları 

baǵdarlama tiykarında ótkerilip barıladı. Dógerek jumısların 5-klasstan baslap      9-

klassqa shekem mektep boyınsha oqıwshılarǵa bir tematikalıq jobada dúzgen maqul. 

Biraq hár bir klasstıń jas ózgesheliklerin esapqa alsaq bul pikirimiz qáte boladı. 

Sonlıqtan dógerek jumısları boyınsha metodistlerdiń pikirine súyenip, olardan 

siltemeler hám metodikalıq baǵdarlar alǵanımız maqsetke muwapıq boladı. 

Ádebiyat boyınsha dógerek jumıslardı shólkemlestiriw ótkeriw, jumıstıń 

mazmunı hám wazıypaları haqqında belgili metodistler S.Dolimov, X.Ubaydullaev, 

Q.Axmedov, Q.Yuldoshev, O.Madaev, A.Abdurazzoqov, Á.Paxratdinov, B.Tuxliev hám 

taǵı basqalardıń miynetlerinde azı-kem pikir aytılǵan. 

S.Dolimov, X.Ubaydullaev, Q.Axmedovlardıń “Ádebiyattı oqıtıw metodikası” 

miynetinde dógerek jumısına toqtap: «Ádebiyat hám ádebiy oqıw materiallarına 

baylanıslı bolǵan dógerekler tiykarınan úsh túrli: 

1. Ádebiy dóretiwshilik dógerek. 

2. Dramalıq dógerek. 

3. Kórkem oqıw hám kórkem gúrriń etiw dógerek» [2], – dep bólip ótedi. Bul 

dógerek jumıs túrlerine pikir bildirip ótken. Bul pikirlerdi rawajlandırıp Q.Yuldoshev, 

O.Madaev, A.Abdurazoqovlar “Ádebiyat oqıtıw metodikası” miynetinde ádebiyat 

dógerek jumısların tómendegi túrlerge ajıratıp: 

«1. Ádebiy – dóretiwshilik dógeregi. 2. Kórkem oqıw dógeregi. 3. Drama dógeregi. 

4. Ádebiy – úlketanıw dógeregi» [3],  – dep ataydı. 

Qaraqalpaq ádebiyatın oqıtıw metodikası boyınsha izertlewshi professor 

Á.Paxratdinov` “Dógerek jumısların ádebiy dóretiwshilik dógerek, dramalı dógerek, 

kórkem oqıw hám kórkemlep sóylep beriw dógerekleri” [4], – dep úsh túrge ajıratıp 

kórsetedi. Biraq professor Á.Paxratdinov tárepinen aytılǵan pikirler S.Dolimov, 

X.Ubaydullaev, Q.Axmedovlar tárepinen dógerek haqqında aytılǵan pikirlerge ádewir 

jaqınlasıp, hátteki dógereklerdi bóliw usılı birdey bolıp ketkenligi seziledi. 

Qaraqalpaq ádebiyatı boyınsha ótkeriletuǵın dógerek jumısların basqasha 

usıllarda toparǵa ajıratıw múmkin. 

1. Epikalıq dógerek. 

2. Lirikalıq dógerek. 

3. Dramalıq dógerek. 

4. Klasslarǵa qarap bólinetuǵın dógerek jumısları. 

a) 5-klassta ádebiy dógeregi. 

b) 6-klassta kórkem oqıw dógeregi. 

v) 7-klassta folklor boyınsha ótiletuǵın dógerek jumısları. 

g) 8-klassta XIX ásir qaraqalpaq ádebiyatı boyınsha ótkeriletuǵın dógerek jumısı. 

d) 9-klassta ótiletuǵın dógerek jumısları [5]. 

Uluwma orta bilim beriw mekteplerinde dógerek jumısların ótkeriw tártibi, 

temalardıń ózgeshilikleri, forması haqqında máselelerge toqtap ótkenimiz maqul. 

Dógerek jumısları klassta ótiletuǵın jumıslardan ózgeshelenip turadı. Dógerekte 

oqıwshılar ózlerin qızıqtırtuǵın jańalıqlar menen tanısadı. Jumıstıń mazmunı qızıǵarlı 

hám janlı bolıwı kerek. Ádette dógerek aǵzaları hár túrli klasslardan jıynaladı. 

Oqıwshılar bul dógerekke jıllıq jobasında berilgen materiallardı úyreniw ushın 

birlestiriledi. Sonlıqtan oqıwshılar joqarıdaǵı dógerek túrleriniń birine aǵza boladı. 

Dógerek basshısı dógerek jumısınıń tematikasın onıń túrine qarap islep shıqqanı 

maqul. 

Epikalıq dógerek jumısına tartılatuǵın oqıwshılar ertek, gúrriń, povest, 

romanlardı kóbirek oqıǵan bolıwı lazım. 

5-6-klass oqıwshılarınıń qatnasında dúziletuǵın dógerek jumıslarınıń tematikası 

tómendegishe dúzilgeni maqul: 

Epikalıq dógerek jumısı 
№ Ótiletuǵın teması aǵzaları Orınlaw túri 

1 Gúrrińlerdi oqıw 5-klass Mazmunın sóylep beriw 

2 X.Saparovtıń gúrrińleri 6-klass Mazmunın sóylep beriw 

3 Ya.Ájimovtıń gúrrińleri 6-klass Mazmunın sóylep beriw 

4 S.Ismayılovtıń gúrrińleri 5-klass Mazmunın sóylep beriw 

5 L.N.Tolstoydıń gúrrińleri 6-klass Mazmunın sóylep beriw 

6 A.P.Chexovtıń gúrrińleri 6-klass Mazmunın sóylep beriw 

7 Gans Kristian Andersonnıń “Ole Lukoye” 

yertegi 

5-klass Mazmunın sóylep beriw 

Oqıwshılarǵa hár bir ayda gúrriń hám ertekler boyınsha dógerek jumısın turaqlı 

ótkerip baramız. 

5-6-klass oqıwshılarına lirikalıq dógerek jumısınıń tematikasın tómendegishe 

dúzgenimiz maqul: 

Lirikalıq dógerek jumısı 
№ Jumıstıń mazmunı temaları aǵzaları 

(klası) 

Orınlaw shárti Yeskertiw 

1 Xalıq qosıqları. Balalar qosıqları 5-klass Yadqa hám 

kórkem aytıp beriw 

Sentyabr 

2 I.Yusupovtıń “Sahra búlbiline”, “Shógirme” 

qosıqları 

5-klass Kórkem oqıw Oktyabr 

3 Berdaq shayırdıń “Balam”, “Jaqsıraq” 

qosıqları 

5-klass Kórkem oqıw Noyabr 

4 N.Japaqovtıń “Báhár” qosıǵı 5-klass Kórkem oqıw Dekabr 

5 S.Májitovtıń “Oqıwǵa kel” qosıǵı 5-klass Kórkem oqıw Dekabr 

6 A.Dabılovtıń qosıqları 6-klass Kórkem oqıw Yanvar 

7 S.Nurımbetovtıń qosıqları 6-klass Kórkem oqıw Fevral 

8 S.Abbazovtıń qosıqları 6-klass Kórkem oqıw Mart 

9 T.Jumamuratovtıń qosıqları 6-klass Kórkem oqıw Aprel 

10 J.Aymurzaevtıń qosıqları 6-klass Kórkem oqıw May 

Dógerek baslıǵı:                                  Yusupov Islambek 

5-6-klass ushın epikalıq hám lirikalıq dógerek jumısları ápiwayı hám jeńil 

temalardan ibarat bolıwı kerek. Óytkeni oqıwshılardıń jas ózgeshelikleri, olardıń 

qızıǵıwshılıqları yesapqa alınadı. Lirikalıq dógerek jumısına berilgen temalar menen 

sheklenip qalınbawı shárt. Noyabr ayında ótkeriletuǵın dógerek jumısında tek Berdaq 

shayırdıń “Balam”, “Jaqsıraq” qosıqların úyrenip qalmastan, shayırdıń basqa da 

qosıqları haqqında pikir bildirgen maqul. 

7-8-9-klasslarda epikalıq hám lirikalıq dógerek jumıslarına beriletuǵın temalar 

biraz quramalı bolıwı kerek. Bul klasstaǵı oqıwshılar berilgen temalar átirapında 

awızsha hám jazba túrde pikirler bildire alıwı, bayanat jasap biliwi, bir-birine sorawlar 

beriwi tiyis. 

Bul klasslar ushın epikalıq dógerek jumısına  dúnya ádebiyatınan, ózbek hám 

qaraqalpaq ádebiyatınan kóp mısallar keltiriledi.  Á.Nawayı, Sh.Aytmatov, R.Gamzatov, 

M.Aybek, A.Aripov, E.Vaxidov, N.Dáwqaraev, M.Dáribaev, Á.Ótepov, A.Dabılov, 

T.Jumamuratov, Ш.Yusupov, T.Qayıpbergenov, Sh.Seyitov, U.Pirjanov, Á.Paxratdinov, 

S.Ismayılov, K.Allambergenov hám taǵı basqalardıń dóretiwshiliginen tematikalıq joba 

dúzilgeni durıs. 

Dógerek basshısı ádebiy shıǵarmalardı tallaw hám onı túsindiriw arqalı 

oqıwshılarǵa teoriyalıq bilim beriwden tısqarı, dóretiwshilik jumısınan da xabardar 

bolıwı kerek. Muǵallim tárepinen dóretilgen qosıq yaki gúrrińdi oqıwshılarǵa oqıp 

berse boladı. Kórkem oqıw, mánili sóylew dógerek basshısınıń tiykarǵı wazıypası. 

Óytkeni oqıwshılardı qosıq, gúrrińlerdi kórkem oqıwǵa qızıqtıra alıwı kerek. Sonday-

aq dógerek aǵzaları arasında qosıq jaza alatuǵın óz dóretpeleri menen respublikalıq 

baspa sózde, ayrıqsha balalar gazeta hám jurnallarında qatnasatuǵın talantlı 

oqıwshılar da ushırasadı. Bunday talant iyelerin dógerek jumısına belsendi qatnastırıp, 

olardıń dóretpelerin túsindiriw hám tallaw tiyis. 

Dógerek jumısların bir ayda bir yaki eki ret ótkeriw kerek. Bul waqıt aralıǵında 

dógerek aǵzaları temalarǵa jaqsı tayarlanıp keledi. Dógerek jumısların kúndelik 

sabaqlar ótkeriletuǵın klassta yemes, mekteptegi ádebiyat kabinetlerinde, 

oqıwshılardı qızıqtıratuǵın dárejede bezelgen, jaqsı hám taza bólmelerde ótkergen 

maqul. Óytkeni ádebiyat bólmesindegi shayır-jazıwshılardıń súwretleri, diywalǵa 

qıstırılǵan danalıq sózler, kórkem shıǵarma mazmunı tiykarında salınǵan súwretler 

oqıwshılarǵa biraz zawıq baǵıshlaydı. Dógerek aǵzaların qızıqtıratuǵın, olardıń 

aktivligin asıratuǵın máselelerdiń biri jumıs jobasınıń tematikası mazmunlı hám tásirli 

bolıwı lazım. Jumıstıń uluwma mazmunı tańlanǵan temalardıń tárbiyalıq áhmiyetine 

hám kórkemligine baylanıslı boladı. Jumıstıń tematikalıq jobası 5-6-7-8-9-klasslarǵa 

arnalıp dúzilgen epikalıq hám lirikalıq dógerek jumısınıń jobasına tiykarlanıp dúziledi. 

Qaysı dógerek jumısınıń tematikası bolmasın, bári de bir jılǵa mólsherlep 

dúziledi. Solay etip usı jobada dógerek aǵzalarınıń maqsetleri hám pikirleri esapqa 

alınǵanı maqul. Bir jılǵa dúzilgen dógerek jumısınıń jobası tema hám temashalarǵa 

bólinip jazıladı. 

